
■ (anr) I dat blers vitgs – er en las mun-
tognas – che han da sbatter cun pro-
blems perquai che lur centers sa svi-
dan adina dapli. Numerusas vischnan-
cas sa sviluppeschan anovers (en lur pe-
riferia) ed ins abitescha era là, fertant
ch’ils centers d’antruras perdan glieud e
muntada. Per che las vischnancas restian
vitalas èn quels dentant indispensabels.
Per meglierar quai pudess ins era far in-
satge.

Era sch’ina regiun entira na perda
betg populaziun, èn bleras vischnancas
pertutgadas da la depopulaziun. Quai
concerna oravant tut vischnancas ch’èn
situadas 20–30 minutas davent da la
vischnanca principala (center) da la re-
giun u da l’aglomeraziun. Autras cre-
schan perquai ch’ellas èn attractivas per
abitar. Ma quai na basta betg per che
quellas restian er en l’avegnir vitalas.

Talas duessan disponer d’ina maschai-
da da las funcziuns: abitar, lavurar e
recreaziun. Quatras crescha era l’iden-
tificaziun dals abitants cun la vischnan-
ca. Tals s’engaschan era fitg per questas.
Sumegliantas cuminanzas da vitgs èn
zunt preziusas. En noss mund globali-
sà èn talas valitas dal vitg zunt impur-
tantas.

En il vitg s’entaupan ins sin cadruvi.
En blers lieus datti en sia vischinanza era
la baselgia, l’ustaria e stizun. Qua sa chat-
ta il center dal vitg che reflectescha
l’identitad da quel. Sche las vischnancas
daventan sulet talas per durmir, sa redu-
ceschan identificaziun e prontezza da
s’engaschar per l’avegnir da quellas. E tgi
stat anc oz en chasas veglias en il center
dals vitgs? Bleras èn en possess dad esters
u èn gia vidas e fissan urgentamain da re-
novar. Era numerus bajetgs d’economia

en il center dal vitg na vegnan betg pli
duvrads, u sulettamain per metter giu da
maun urden.

Per mantegnair la vitalitad dad ina
vischnanca e ses center èsi dad agir –
segund l’organ da publicaziun da l’As-
sociaziun da las vischnancas svizras:
«Vischnanca svizra». In emprim pass
fiss l’elavuraziun dad ina strategia per
renovar e revitalisar il center dal vitg.
Quai è in process che pretenda bler
temp. D’involver èn tuts participads.
Ins vuless vesair spert resultats con-
crets. Perquai dovri blera motivaziun.
La collavuraziun regiunala è dumanda-
da, siond che la singula vischnanca è
persula memia pitschna e na dispona
betg da la resursas necessarias. Ina fitg
impurtanta premissa è che la prontez-
za da la vischnanca per in svilup dura-
bel è dà.

Ea agl concordat HarmoS per bagn digls unfants
La polemica pertutgond la votaziun da
HarmoS fò surstar. A mè para tgi bleras re-
acziuns negativas sagettan total sper las fe-
gnameiras da HarmoS or. Tge vot Har-
moS?

1. Mantigneir e migliurar la scoligna,
igls unfants antschevan la scoligna du-
rant igl 5avel onn.

2. Migliurar las schanzas da scolaziun,
l’antrada an scola primara scumainza du-
rant igl 7avel onn digls unfants.

3. Coordinar igls plans da scola e fi-
xar igls standards.

4. Igls scolars amprendan dus lun-
gatgs esters an scola primara.

5. Migliurar la tgira digls unfants antras
taimps da scola an bloc e strucutas digl de.

Gist per noss cantun è la harmonisa-
ziun dallas scolas fitg impurtanta. Nous
savagn tgi la mobilitad vign adegna pi
gronda e tgi gio ord chel muteiv dovrigl
ena harmonisaziun. I vo er per unifitgier
l’antrada digls scolars an scoligna e sco-
la, e per migliurar igl nivo dalla scola.

Chels muteivs èn ord mia vista suffi-

ziaints per deir ord persvaiun Ea a Har-
moS an la votaziun digls 30 da novem-
ber 2008.

Bagn damai, stimadas votantas e sti-
mos votants, gè a l’urna ni votè an scretg.
I vo pigl avigneir da noss unfants.

Leo Thomann, deputo, Parsonz

Reglas da giug
La pagina dallas «opiniuns» ei ina plattafor-
ma d’opiniuns per lecturas e lecturs davart
temas d’interess general. Pli cuorta che l’opi-
niun ei e pli gronda che la schanza ei ch’ella
vegni era publicada. Contribuziuns anonimas
ni multiplicadas e contribuziuns cun cuntegn
diffamont vegnan buca publicadas; tut tenor
damonda la redacziun dalla cunterpartida
ina posiziun. Las contribuziuns vegnan adina
publicadas cul num entir. La redacziun deci-
da davart la tscharna e schebein la contribu-
ziun sto vegnir scursanida ni buc; la redac-
ziun meina negina correspondenza e fa ne-
gins telefons. Brevs da lecturs che serefere-
schan sin ina contribuziun cumparida en La
Quotidiana ston menziunar il tetel ed il datum
da cumpariziun da quella contribuziun.

Speranza nova per il Proxim Orient
Stimulescha Obama il process da pasch?

DA GUIU SOBIELA-CAANITZ

■ La stad passada ha in’abunenta en-
giadinaisa da La Quotidiana telefonà a
l’autur da questas lingias. Ella giavi-
schava in raschieni persunal davart
mias contribuziuns. Nus avain pia
s’entupads. Ella steva en Frantscha,
sper Saint-Germain-en-Laye, e fa-
scheva vacanzas en ses vitg da Sent.
Dalunga è’la vegnida tar ses giavisch. El-
la aveva legì gugent mes rapports davart
exempels da «purificaziun etnica» en
l’Europa dal tschientaner passà e mane-
giava ch’in auter cas analog meritass er in
artitgel en il medem spiert. Mia interlo-
cutura era ida en l’Israel ed en Palestina,
aveva perscrutà la genesis dal conflict che
furiescha là ed era persvasa ch’il stadi giu-
daic saja naschì 1948 sin donn e cust dals
indigens arabs. Jau hai replitgà ch’i con-
stettia, ma che lezs fatgs sajan talmain
cumplitgads ed entretschads cun emo-
ziuns e pregiudizis che jau haja per en-
tant preferì da renunziar a tractar in te-
ma uschè spinus. Sin quai avainsa com-
mentà en armonia singuls episodis orien-
tals dals davos decennis. Dapi 2007 sur-
vegna adina puspè novitads electronicas
dal moviment israelian d’opposiziun
«Schalom arschav» («La pasch ussa»:
lapaixmaintenant@lapaixmaintenant.org)
Mais a la lunga descrivevan lezs bulletins
ina situaziun bloccada che pareva da lu-
bir pauca speranza da schliaziun. Ma
quai ha sa midà cun l’elecziun da Barack
H. Obama ils 4 da november sco presi-
dent dals Stadis unids. Ils 7 ha «Schalom
arschav» derasà la traducziun franzosa
d’in artitgel d’Akiva Eldar cumparì ils 6
en «Haarez» («La terra» u «Il pajais»), ga-
setta quotidiana da l’opposiziun israelia-
na. Titel: «Ils Stadis unids, l’Israel ed il
process da pasch suenter l’elecziun
d’Obama». I vala la paina da leger lez
commentari; l’emprim ston ins dentant
far endament ils davos sessanta onns
tranter il Jordan, Libanon ed il Mar me-
diterran.

Fugitivs ed armada d’occupaziun
En il Proxim Orient furiescha in conflict
asimmetric tranter in stadi, l’Israel (7
milliuns olmas) ed ina cuminanza, il pie-
vel arab da Palestina, cun 3,7 milliuns en
Cisjordania e la sdrima da Gaza e var 4
milliuns fugitivs en auters pajais arabs.
Ils plis fugitivs derivan da la guerra d’in-
dependenza israeliana da 1948–1949;
ina part è simplamain fugida, ma l’arma-
da victoriusa dal giuven stadi ha chatschà
ina part relevanta da la populaziun ara-
ba: «In’expulsiun massiva e planisada»
(1). Lezza guerra ha fatg var 750 000 fu-

gitivs che vivan en champs situads en Pa-
lestina, Jordania, Libanon e Siria e n’èn
pia betg vegnids integrads en lezs pajais.
Ina pretaisa essenziala dals manaders pa-
lestinais è che lezs fugitivs e lur descen-
dents possian turnar en lur patria; den-
tant replitgescha l’Israel ch’el haja bene-
ventà ed integrà in numer equivalent da
fugitivs ord pajais arabs, e che l’immigra-
ziun da milliuns Arabs en l’Israel demo-
cratic mettess praticamain fin a l’identi-
tad dal pajais. Tiers vegn che l’occupa-
ziun da Palestina 1967 tras l’Israel ha
fatg ulteriurs fugitivs; dalonder la cifra
actuala da var 4 milliuns, la quala cum-
piglia er ils descendents. Ma l’occupa-
ziun israeliana en Cisjordania ha en-
grevgià ed engrevgescha la vita da sia po-
pulaziun (var 2,35 millliuns). In docu-
ment entitulà: «The Israeli-Palestinian
Conflict – Issues in a Nutshell», publitgà
2007 da «Schalom arschav», rapporta da
la Cisjordania occupada: «L’Israel ha creà
colonias cun ina populaziun da var
220 000 (…) e las extenda (…). L’arma-
da (…) blochescha citads bunamain tut-
tafatg, cun scumonds prolungads da sor-
tida, e sgurdina lavur, scolas e mintgadi.
Foss circumdeschan citads, impedind la
glieud d’ir or. L’armada ha mazzà passa
3500 Palestinians, demolì chasas e sragi-
schà curtins d’ulivers.»

Extremists d’omaduas varts
Areguard il pievel palestinais exprima
l’Israel en sasez mo in giavisch, quel da
viver en pasch sin ses terratsch. La maio-
ritad fiss cuntenta cun l’intschess defi-
nì da l’armistizi da 1949 e renconuschì
silsuenter da la cuminanza internaziu-
nala, ma tema attentats e bumbarda-
ments da terrorists palestinais aifer l’Is-
rael, davent da la sdrima da Gaza. Lez
document da «Schalom arschav» rap-
porta: «2007 hani suttamess la citad da
Sderot, dis a la lunga, ad in fieu da bar-
riera cun rachetas (…). Aifer la Cisjor-
dania bajegia l’Israel in ‘mir da segirtad’
che separa ils Palestinais da lur funs e
d’auters lieus (…). Ma pliras giadas han
ins stuì midar ses trassé pervi da pres-
siuns internaziunalas (…). I dat bler pli
paucas unfrendas dapi ch’il mir stat. La
Dretgira suprema da l’Israel ha senten-
zià che lez na saja en princip betg ille-
gal, ma ch’ins duaja midar ses trassé per
segirar in equiliber optimal tranter se-
girtad ed umanitad.» Ina minoritad
d’Israelians resguarda la Cisjordania oc-
cupada sco possess dals gidieus per gra-
zia da Dieu. Blers colonists israelians en
l’intschess occupà èn persvas ch’il Seg-
ner haja regalà l’entira Palestina al pie-
vel giudaic e ch’autra glieud n’haja betg

senz’auter il dretg da viver là. Georg
Szpiro, correspundent da la «NZZ»,
rapporta en il numer dals 12 da novem-
ber 2008 da la racolta d’ulivas en Cis-
jordania: «Caots da las colonias israelia-
nas disturban savens la lavur dals Pale-
stinais (…). La notg, mintgatant, ve-
gnan plantas sragischadas u arsas (…).
Ils funs agriculs nua che las provoca-
ziuns dals colonists agressivs han en-
tschavì decler’ins lura savens ‘intschess
militar serrà’ nua ch’ins n’astga betg pe-
netrar. Ils purs palestinais vegnan pia
chastiads duas giadas: I na san betg ra-
coglier las ulivas da lur agens funs, e las
provocaziuns dals colonists maltschecs
na vegnan betg chastiadas (…). Pliras
organisaziuns israelianas ed internaziu-
nalas gidan purs palestinais tar la racol-
ta ed impedeschan, cun lur preschien-
tscha, malfatgs dals disturbaders.»

Sa Washington gidar?
Malgrad ils extremists d’omaduas varts
datti pia blers contacts tranter Israelians
e Palestinais che vulan pinar in avegnir
da pasch e concordia. Ma la disfidanza

vicendaivla è uschè ragischada che talas
cooperaziuns na tanschan betg per ma-
nar ad ina cunvegna. Gia daditg ma-
neg’ins che mo ina mediaziun exteriura
ferma savess stgaffir e garantir ina pasch
duraivla. Qua fiss l’Europa memia flai-
vla; ins manegia plitost ils Stadis unids.
En «Haarez» dals 6 da november men-
ziuna Akiva Eldar che president George
W. Bush haja empermess da «sustegnair
ina cunvegna fundada sin la retratga da
l’Israel da tuts intschess occupads, dano
ils blocs principals da colonias, ed il re-
turn dals fugitivs en in stadi palestinais
[nov]». Ma Washington n’ha fatg nagut
decisiv per stimular l’Israel a concessiuns
en lez senn. Il correspundent da l’ARD
commentescha: «L’Israel na sto betg te-
mair uschè ditg ch’ils cristians funda-
mentalists cumondan a Washington. En
ils Stadis unids duai dar var 50 milliuns;
i èn aderents da Bush, il qual sa numna
sez ‘a born-again Christian’. Cun sia po-
litica porta’l ina missiun religiusa or en il
mund; da lezza fa part il sustegn nuncun-
diziunà da l’Israel. Pertge? Ils fundamen-
talists cristians crain da savair chaschu-

nar l’apocalipsa descritta en la ‘Palenta-
da’ [il davos cudesch biblic, per grec
‘Apocalipsis’, G. S.-C.]. I èn persvas che
Jesus turnia e mainia tuts cristians en il
parvis, uschespert che tuts gidieus sajan
turnads en l’Israel e che quest existia pus-
pè aifer ses cunfins biblics» (2). Il cu-
desch da la Palentada (16, 16) numna
Harmaghedon il lieu nua che trais spierts
malnets mainan «ils retgs da l’entir
mund per il cumbat» (16, 14); «har» per
ebraic munta «culm», e Meghido è situà
en l’Israel, sper il flum Chischon, al pe
dal Carmel. Ma davent da schaner 2009
na sa Bush betg pli propagar la «missiun»
fundamentalista en Palestina. Eldar rap-
porta che dus cussegliaders d’Obama da-
vart il Proxim Orient «manegian che
l’existenza da l’Israel dependia da quella
d’in stadi palestinais». Lura punctue-
scha’l: «Obama duai decider cur ch’el ve-
glia tegnair las empermischiuns [da
Bush]. Il resultat da las elecziuns israelia-
nas [ils 10 da favrer 2009, G. S.-C.] vegn
ad influenzar [il president]; sche la coa-
liziun da la partida Cadima e da la Par-
tida da la lavur gudogna, n’èsi betg uschè
grev per el da diriger l’Israel en il senn
ch’ils Stadis unids giavischan. Tant pli
ch’il mandat da Mahmud Abbas, presi-
dent [moderà] da l’Autoritad palestinai-
sa [en Cisjordania], finescha [ils 9 da
schaner 2009, G. S.-C.]; Obama na vul
segir betg ristgar ina victoria da la Hamas
[extremista] (…). Ils sondagis d’opiniun
en l’Israel profetiseschan dentant ina
victoria da la dretga; en quest cas base-
gnass Obama ina forza persvasiva supe-
riura per guidar l’Israel sin la via dal dia-
log e dal cumpromiss (…). El stuess pia
esser fermamain decis a sfurzar l’Israel da
transfurmar sias chanzuns da pasch en
acts (…). Tgi che tema che l’Israel vegnia
in stadi d’apartheid [sco l’Africa dal sid
da Malan e Verwoerd, G. S.-C.] che vi-
vess per adina grazia a sia spada, lez ha
dapi ier ina speranza nova. Per entant è
quai mo ina speranza.» Igl è remartgabel
ch’ins spetga ina victoria da la dretga na-
ziunalista en l’Israel e che l’opposiziun
sanestra giavischass lur in squitsch da la
superpussanza a favur da cumpromiss
cun ils Palestinais. Durant il cumbat
electoral en ils Stadis unids ha Obama
dentant declerà ch’el na vegnia betg a far
squitsch sin l’Israel. Co va quai vinavant?

